
Namminersorlutik Oqartussat pigisaanni, pisortat suliffeqarfiutaanni misissueqqissaarnermi 

iluaqutaasinnaasut aamma ajoqutaasinnaasut selskabit niuertorpalaartumik ilusiligaasimanerannut 

aaqqissuussisimanermi siunertaqartunuinnaanngitsoq taamaattorli aamma immikkuullarissumik 

politikikkut qajassuussinissaq pillugu UPA2026-mut saqqummiussinissaannik Naalakkersuisut 

peqquneqarnissaannik Inatsisartut aalajangiiffigisassaattut siunnersuut  

(Inatsisartunut ilaasortaq Pele Broberg, Naleraq) 

Atassummiit inatsisartunut ilaasortaatitaasugut maanna Naleqqami siulittaasuusoq assigalugu 2018-imi 

inatsisartuni ilaasortaaqqaalerpugut. 

Eqqaamasinnaassuserpullu aallaavigalugu una siunnersuut Naleqqamiit qaqinneqarnera 

nutaarsiassaanngilaq. 

Nunatsinni suliffeqarfiit namminersortutut niuernerpalaartumik ingerlasut pisortanit pigineqartut A/S-itut 

nalunaarsorneqarsimasut uani annertunerusumik eqqarsaatigineqartut malunnarpoq. 

Soorunami isuma taanna maanna siunnersuutigineqartoq Atassummiit takusinnaavarput suna 

siunertarineraa. 

Ataasialinngitsumimmi nunatsinni suliffeqarfiit arlariissuit pisortanit pigineqartut takusareerpagut qanoq 

ingerlariuseqartarnersut ilaatigullu tunnitagaat kiffartuussinermikkut kisermaasserpalaarpallaartumik 

pissuseqarnermik kingunerannik naammagisimaarinninnermik appaseqisumik kinguneqarsinnasartut. 

Tassani soorlu Tusass eqqarsaatigiinnariaraanni, sukkassutimigut imaluunniit eqqornerusumik taagaanni 

sukkaassutsimigut immaqa nunarsuup sinnerani sumiiffippassuarnut sanilliutissagaanni, 2010-imi formatinik 

“sorsuttoqarnerata” nalaani Bluray HD-DVD-llu pileruttorneranni attaveqaatit sukkatsisarneqarlutik 

internetsikkut streamerinerit allallu malinnaatissinnaalerniarlugit, taamani sukkassuseq atuutsinneqalersoq 

aatsaat maanna uagut nunatsinni illoqarfinni kitaaniittuni angullattaalerparput.  

Sukkatsikkaluartorli ping qaffasittagaarmat onlinekkut spillillattaasartuulluni kamannalaanngitsoorneq 

ajorpoq. 

Taamaattumik Atassummiit naalakkersuisut akissuteqaatigisaat assigalugu ullutsinni ingerlanermut 

nalilersuiuarnissaq, suliffeqarfinnullu pisortat pigisaannut malinnaajuarnissaq eqqarsaatigalugu siunnersuut 

itigartiinnarusunngilarput, sulimi soqutiginaatilinnik paasissutissanik qulaarinissaq arlalitsigut inuiaqatigiittut 

ingerlatitaanitsinnut, taamatuttaarlu kiffartuunneqarnikkut suut pitsanngorsaqqinneqarsinnaanersut 

eqqarsaatigalugit. 

Taamatut Atassummiit naatsukullammik oqaaseqarluta, siunnersuummut qujalluta Naalakkersuisut 

allannguutissatut siunnersuutaat taperserparput. 


